
Шосты модуль

Узаемная ацэнка і самаацэнка

Актыўная ацэнка – гэта тэхналогія, якая дапамагае навучэнцам вучыцца. Гэта таксама азначае і тое, што вялікая адказнасць за навучанне ляжыць якраз на саміх вучнях. У актыўнай ацэнцы мы выкарыстоўваем такія метады, якія дапамогуць вучням узяць адказнасць за навучанне на сябе. Тут можа дапамагчы абмежаванне ролі настаўніка ў ацэньванні работ вучняў і заахвочванне іх ўзаемнай ацэнкі і самаацэнкі, якую можна разглядаць як аўтарэфлексію на тэму ўласных поспехаў у працэсе навучання. Каб вучні маглі ацэньваць работы адзін аднаго і такім чынам выконваць функцыю, якую звычайна выконвае настаўнік, іх трэба гэтаму навучыць.

Памятайце, якім няпростым з’яўляецца ацэньванне нават для саміх настаўнікаў, а таму яно будзе яшчэ больш цяжкім для вучняў.

Як пры ўзаемнай ацэнцы, так і пры самаацэнцы мы павінны разам з вучнямі працаваць над:

· вызначэннем крытэрыяў ацэнкі (што?)

· магчымасцю перадачы зваротнай сувязі (як?).

Гэтыя пытанні мы абмяркуем у наступных раздзелах гэтага матэрыялу.

Пасля кожнага раздзела дыдактычнага матэрыялу Вы знойдзеце пытанні, якія знаходзяцца ў справаздачы да шостага модуля.

1. Адказнасць за ўласнае навучанне

Прыняцце вучнямі на сябе адказнасці за ўласнае навучанне магчымае, пра што сведчаць выказванні настаўнікаў, удзельнікаў курса:

“Самай вялікай карысцю для мяне (з увядзеннем узаемнай ацэнкі і самаацэнкі) з'яўляецца паступовае змяненне адносінаў вучняў да навучання. Я бачу, што яны больш сур'ёзна падыходзяць да такога пытання, чаму і навошта яны вучацца. Таксама яны сталі актыўнымі ўдзельнікамі заняткаў, маюць жаданне выказаць сваю думку, дапамагчы іншым, быць незалежнымі - і такім чынам сталі адчуваць сябе больш упэўненымі, але і больш адказнымі. Я думаю, што вучні сталі больш цаніць сябе, свой уклад у працу. Таму павялічваецца іх унутраная матывацыя да навучання, таму яны бачаць, што веды, якімі яны валодаюць, можна сапраўды выкарыстаць. Акрамя таго, веды не служаць толькі самім вучням – дзякуючы ім яны могуць дапамагчы равеснікам. Я таксама заўважыла, што вучні сталі больш паважаць працу настаўніка. Яны часта кажуць, што раней думалі, што ацэньваць іншага вельмі лёгка. Цяпер яны бачаць, што гэта не так проста”, - настаўніца англійскай мовы.

Як правіла, ніхто не хоча браць на сябе адказнасць, таму што нашмат зручней быць вызваленым ад яе і чакаць, што іншыя вучні будуць больш адказнымі. Мы не можам разлічваць на тое, што школа натуральным чынам стане для нашых вучняў тым месцам, куды яны будуць ісці, каб даведацца штосьці новае. Сёння школа з’яўляецца хутчэй месцам, куды трэба хадзіць, таму што так павінна быць, або месцам, дзе працуюць настаўнікі, якія павінны навучыць дзяцей.

Як пераканаць вучня, што ён павінен навучыцца, а мы павінны дапамагчы яму ў гэтым?

Менавіта праз ўзаемную ацэнку і самаацэнку мы можам заахвоціць вучняў ўзяць на сябе адказнасць за ўласнае навучанне. Калі вучань здолее ацэньваць, чаму ён навучыўся і як шмат яшчэ трэба будзе даведацца для дасягнення сваёй мэты, гэта дапаможа яму ў працэсе навучання і зробіць яго актыўным удзельнікам гэтага працэсу.

Пытанне да справаздачы:

 Апішыце спосаб, якім Вы заахвочваеце вучняў узяць на сябе адказнасць за ўласнае навучанне.

2. Змена роляў

У школе звычайна вызначаны вельмі канкрэтныя ролі, якія павінны іграць настаўнік і вучань. Настаўнік абавязаны навучыць дзіця, а вучань з'яўляецца атрымальнікам перададзеных ведаў.

У актыўнай ацэнцы мы хочам зламаць дадзеную традыцыю, калі настаўнік сочыць толькі за памылкамі вучня, які ў сваю чаргу стараецца ашукаць настаўніка. Выкарыстоўваючы ўзаемную ацэнку і самаацэнку, мы даём вучню магчымасць пабыць у ролі настаўніка. Мы не ацэньваем вучня, не папракаем яго, не пакідаем без увагі. Цяпер вучні (на аснове вызначаных крытэрыяў ацэнкі) правяраюць работы адзін аднаго, даючы аднакласнікам парады.

Ва ўзаемнай ацэнцы мы, з аднаго боку, вельмі добра разумеем аднакласніка, работу якога правяраем, таму што толькі выконвалі тую ж задачу, а з другога боку, вучымся ў яго іншаму падыходу да праблемы.

Яшчэ адной асаблівасцю ўзаемнай ацэнкі з'яўляецца тое, што вучню значна лягчэй атрымаць зваротную сувязь ад партнёра, хаця б таму, што яна напісана зразумелай яму мовай, словамі, якімі дзеці карыстаюцца штодня. Акрамя таго, вучні ў ролі "настаўніка" становяцца больш адказнымі, імкнуцца напісаць добры каментар і такім чынам самі вучацца.

“Вучням лягчэй пачуць крытыку ад суседа па парце, яны не адчуваюць сябе няёмка, ім лягчэй сказаць аднакласніку пра тое, што ў іх не атрымліваецца. Як настаўнік я таксама атрымліваю з гэтага карысць, паколькі мне прасцей выправіць работу вучня”, - настаўніца хіміі.

“Наўмысна ў адным класе я папрасіла вучняў выкарыстаць узаемную ацэнку пры праверцы дамашняга задання, а ў другім класе праверыла яго сама. Я вельмі здзівілася, калі ўбачыла, што мае вучні самастойна пісалі прыгожыя і сумленныя каментары, тлумачылі адзін аднаму заданні, пераконвалі ў сваёй праваце, абгрунтоўвалі свае адказы”, - настаўніца беларускай мовы.

У самаацэнцы вучні аналізуюць уласную працу – і гэта вышэйшая форма актыўнай ацэнкі.

“Вучні адчувалі сябе больш упэўнена, яны былі расслабленыя, не адчувалі сябе пад пагрозай, і таму  іх матывацыя да працы павялічылася. Я заўважыла, што самі дзеці больш ахвотна хацелі праверыць, ці правільна яны выканалі дадзенае заданне; яны не адчувалі страху, што будуць адразу раскрытыкаваны. Такім чынам, самаацэнка дала ім магчымасць крытычна зірнуць на свае дасягненні да таго, як іх работы пачаў правяраць настаўнік. І гэта значна павялічыла іх адказнасць за працэс уласнага навучання”, - настаўніца фізікі.

Праверка ўласных або чужых работ (класных або дамашніх, тэстаў або самастойных работ) узбагачае працэс навучання. Беручы на сябе ролю настаўнікаў, ацэньваючы іншых, дзеці таксама вучацца.

Узаемная ацэнка таксама зніжае канкурэнцыю вучняў, што пазітыўна ўплывае на працэс навучання (мы пісалі пра гэта ў трэцім модулі). Вучні бачаць, што ўзаемная ацэнка і самаацэнка выкарыстоўваюцца для паляпшэння іх працы, з’яўляючыся актыўнай, а не падсумоўваючай ацэнкай, і не ўжываюцца для параўнання вынікаў іх працы.

Якія перавагі мы можам атрымаць ад выкарыстання ўзаемнай ацэнкі і самаацэнкі нашымі вучнямі?

· вучні становяцца больш самастойнымі і адказнымі за сваё навучанне, а таксама ўдзельнічаюць у працэсе навучання;

· вучні лепш разумеюць, што яны вывучаюць і чаму;

· у вучняў павышаецца самаацэнка, упэўненасць у сабе і матывацыя да вучобы;

· вучні ведаюць, што яны яшчэ не засвоілі і чаму ім яшчэ трэба навучыцца;

· вучням лягчэй прызнацца, што яны штосьці не зразумелі, яны ахвотней задаюць пытанні;

· вучні ахвотна імкнуцца выправіць свае работы і менш параўноўваюць уласныя вынікі з дасягненнямі аднакласнікаў;

· урокі становяцца больш цікавымі для навучэнцаў і настаўніка, у класе пануе спрыяльная для навучання атмасфера;

· настаўнік мае пастаянную інфармацыю аб поспехах асобных навучэнцаў;

· настаўнік можа разам з вучнямі планаваць дасягненне вызначаных мэтаў;

· настаўнік эканоміць час, які затрачваецца на выпраўленне вучнёўскіх работ.
Пытанне да справаздачы:

 Якія перавагі ад выкарыстання самаацэнкі і ўзаемнай ацэнкі Вы заўважылі?

3. Вызначэнне схемы ацэньвання

Для працы з узаемнай ацэнкай і самаацэнкай трэба падрыхтаваць вучняў.

Падумайце, калі Вы можаце прымяніць гэтую ацэнку. Узаемная ацэнка і самаацэнка могуць адносіцца да класнай работы, дамашняй работы або асобнага задання, выкананага вучнямі на ўроку.

Калі мы выкарыстоўваем узаемную ацэнку і самаацэнку для класнай работы, гэта павінна быць актыўная ацэнка, а не адзнака, выражаная балам. І гэту ацэнку трэба ўлічваць пры выстаўленні адзнакі за класную работу або выніковай адзнакі. Ва ўзаемнай ацэнцы аб’яднанне каментара з балам (падобна як у настаўніцкай ацэнцы) не прыносіць карысці, а можа толькі выклікаць непатрэбныя эмоцыі, прэтэнзіі і дыскусіі. У самаацэнцы ж выстаўленне адзнакі можа прывесці да нядобрасумленнасці вучняў. Апошнія павінны ведаць, што узаемная ацэнка і самаацэнка павінны дапамагаць у навучанні, а не ў выстаўленні адзнакі.

Каб мець магчымасць выкарыстоўваць узаемную ацэнку і самаацэнку, вучні павінны ведаць, што будзе ацэньвацца. У другім модулі мы разглядалі НаШтоБуЗУ, якое трэба вызначыць разам з дзецьмі. Цяпер мы можам вярнуцца да яго, каб удакладніць гэта паняцце і запісаць яго ў форме схемы ацэньвання. У яе павінны быць уключаны ўсе элементы, якія будуць ацэньвацца, з указаннем колькасці балаў, якую можна атрымаць за асобна ўзяты элемент работы. Найлепш зрабіць гэта разам з вучнямі напярэдадні  выканання імі дадзенай работы.

Стварэнне сістэмы ацэньвання, заснаванай на НаШтоБуЗУ, дапамагае вучням выканаць уласнае заданне, а потым праверыць работу аднакласніка або нават сваю. Калі мы пакінем вучням “свабоду” пры праверцы работ, яны адчуюць сябе разгубленымі, а таму іх каментары да работ будуць занадта агульнымі або будуць канцэнтравацца на дэталях, якія ў дадзены момант прыцягнуць іх увагу.

Звычайна працэс стварэння падобнай схемы ацэньвання займае пэўны час урока, а таксама прымушае настаўніка падрабязна тлумачыць вучням змест задання. На шчасце, вучні вельмі хутка вучацца ствараць разам з настаўнікам схему ацэньвання, і праз пэўны час гэты працэс ужо займае значна менш часу. Асабліва ў тым выпадку, калі настаўнік добра прадумаў НаШтоБуЗУ да ўрока. Таму мы заклікаем Вас распрацоўваць і выкарыстоўваць такі сцэнар урока, у якім прысутнічаюць усе элементы АА. Стварэнне схемы ацэньвання не з'яўляецца дадатковай працай для настаўніка. Кожны настаўнік стварае падобную схему перад праверкай вучнёўскіх работ, толькі звычайна не знаёміць з ёю дзяцей.

У актыўнай ацэнцы мы хочам навучыць дзіця, а не злавіць яго на няведанні. Калі мы даём вучням заданне, то дакладнае вызначэнне разам з імі крытэрыяў ацэнкі толькі дапамагае дзецям лепш падрыхтавацца і ў выніку навучыцца таму, чаго мы ад іх патрабуем. Выкарыстанне настаўнікам элементу нечаканасці ў тэставай рабоце не можа прывесці да добрага яе выканання. Карысць прыносіць і сам працэс вызначэння крытэрыяў ацэнкі разам з вучнямі, паколькі ён дазваляе добра паўтарыць пройдзены матэрыял і яшчэ раз звярнуць увагу на вызначанае раней НаШтоБуЗУ. Таму працэс вызначэння схемы ацэньвання толькі паглыбляе разуменне вучнямі матэрыялу і апраўдвае спадзяванні настаўніка.

“Па-першае, я сказала класу, што такое схема ацэньвання, растлумачыла, што, правяраючы іх работы, я таксама яе вызначаю, што раней у класе я прыводзіла прыклад крытэрыяў ацэнкі або схему каментара да адзнакі, але цяпер мы разам выпрацуем падобную схему. Яна будзе выкарыстоўвацца для ўзаемнай ацэнкі, выражанай каментарам для магчымага паляпшэння работы і далейшай працы.

Далей я паказала класу прыклады НаШтоБуЗУ для іншага дамашняга задання, а таксама прыкладную схему ацэньвання для гэтай работы. Разам з вучнямі мы абмеркавалі, чым адрозніваецца НаШтоБуЗУ ад схемы ацэньвання і што павінна ўтрымліваць апошняя, каб працэс ацэньвання не выклікаў спрэчак, а выстаўленая адзнака была зразумелай і аб’ектыўнай.

Пасля абмеркавання я падзяліла клас на групы, кожная з якіх атрымала НаШтоБуЗУ для работы на зададзеную тэму і павінна была распрацаваць адпаведную схему ацэньвання.

Канчатковая схема ацэнкі была вызначана пасля агульнай дыскусіі, на якой кожная з груп прадставіла вынікі сваёй працы”, - настаўніца геаграфіі.

Цікавым, хоць і спрэчным для настаўнікаў, стаў спосаб падрыхтоўкі вучняў да праверачнай работы і да ўзаемнай ацэнкі або самаацэнкі, заснаваны на фармуліроўцы тэставых пытанняў разам з вучнямі або непасрэдна самімі навучэнцамі.

Звычайна настаўнікі перад праверачнай работай тлумачаць вучням матэрыял у агульным выглядзе, напрыклад, тэмы, параграфы або цэлыя раздзелы з падручніка. Яны лічаць, што тэставая работа павінна праверыць веды вучняў, і яна страціць сваю мэту, калі дзеці падрыхтуюцца толькі да вызначаных пытанняў. Аднак можна разам з вучнямі абмеркаваць усе пытанні, прапанаваць ім распрацаваць заданні або тэмы для пісьмовых работ, а для тэставай работы выбраць толькі некаторыя з іх.

Акрамя таго, можна з вучнямі аднаго класа распрацаваць тэставую работу для вучняў іншага класа і наадварот. Праўда, пры гэтым магчымы элемент суперніцтва, які можа перашкодзіць навучанню дзяцей. Мы рэкамендуем Вам паспрабаваць гэты метад і потым прааналізаваць атрыманыя вынікі ў справаздачы.

Ёсць шмат прыкладаў ацэньвання, якія можна адаптаваць да ўзроўню адукацыі і ступені дасведчанасці вучняў у працы з узаемнай ацэнкай і самаацэнкай. Ніжэй мы прадставім прапановы ўдзельнікаў папярэдніх курсаў.
1. Пачатковая адукацыя:
НаШтоБуЗУ:

-дапішы прапушчаныя ў тэксце літары;

-перапішы сказы ў сшытак.

Схема ацэньвання:

-ці выканана дамашняе заданне?

-ці правільна былі ўстаўлены прапушчаныя літары?

-ці былі перапісаны сказы ў сшытак?

-ці была работа выканана акуратна?
2. Геаграфія:
НаШтоБуЗУ:

-знайдзі ў даступных табе крыніцах доказы, якія паказваюць на змены ў ландшафце;

-назаві крыніцы, якімі ты карыстаўся.

-назаві мінімум тры прыклады зменаў у асобных ландшафтах, выкліканых сіламі прыроды, і яшчэ мінімум тры прыклады, выкліканых дзейнасцю чалавека;

-пакажы на схеме першапачатковы і сённяшні стан кожнага з выбраных табой ландшафтаў у выглядзе апісання, ілюстрацый, малюнкаў, фотаздымкаў і г. д.;

-сфармулюй і запішы выснову, якая павінна вынікаць з тваіх разважанняў пра маштабы і наступствы апісаных табой зменаў;

-пастарайся надаць сваёй рабоце эстэтычны выгляд.

Схема ацэньвання:

-ці ўказаў вучань выкарыстаныя крыніцы? Колькі крыніц ён выкарыстаў?

-ці прывёў вучань прыклады змяненняў у асобных ландшафтах, выкліканых сіламі прыроды і дзейнасцю чалавека. Колькі было прыкладаў кожнага тыпу? (Тры, больш або менш за 3).

-наколькі пераканаўчыя, вобразныя, дакладныя або наадварот - неістотныя ці няправільныя - прыклады прывёў вучань.

-ці былі прадстаўлены прыведзеныя прыклады на схеме? Як яны былі паказаны? (Выразна або неразборліва? Яскрава або незразумела?).

-да якіх з прадстаўленых прыкладаў вучань дадаў ілюстрацыю, малюнак або фотаздымак (быў толькі адзін тып ілюстрацый або некалькі)?

-ці былі апісанні (малюнкі, ілюстрацыі, фотаздымкі) дакладнымі і вычарпальнымі. Калі не, то чаго ім не хапіла?

-ці зрабіў вучань выснову, адпаведную маштабам і наступствам апісаных змяненняў?

-ці з’яўляецца зробленая выснова дакладнай і вычарпальнай, ці вынікае яна з разважанняў вучня?

-ці з'яўляецца праца эстэтычнай? Калі не, то што трэба палепшыць?

3. Беларуская мова:

НаШтоБуЗУ:

- напішы тэкст, які будзе складацца з уступу, развіцця дзеяння і развязкі;

-вылучы тры абзацы;

-ва ўступе напішы, кім з’яўляецца апісаны персанаж;

-у развіцці дзеяння апішы выгляд і рысы характару персанажа;

-у развязцы напішы, што ты думаеш пра гэтага героя;

-у апісанні выкарыстай не менш за 10 прыметнікаў.

Схема ацэньвання:

-ці прысутнічаюць уступ, развіццё дзеяння і развязка?

-ці падзелены тэкст на 3 абзацы?

-ці выкарыстаў вучань не менш за 10 прыметнікаў?

-ці напісана ва ўступе, кім з’яўляецца галоўны герой?

-ці дэталёва апісваецца галоўны герой у асноўнай частцы?

-ці прыведзена ў развязцы ўласнае меркаванне пра постаць галоўнага героя?

4. Геаграфія:

НаШтоБуЗУ:

а) я выберу 3 характарыстыкі, якія адрозніваюць горныя ледавікі і лядовыя шчыты;

б) я апішу некаторыя з характарыстык горных ледавікоў і лядовых шчытоў;

в) я пакажу розніцу паміж вызначанымі рысамі альпійскага горнага ледавіка і лядовага шчыта.

Заўвага: свае назіранні запішыце ў табліцу.

	Характарыстыка ледавіка
	Альпійскі горны ледавік
	Мацерыковы ледавік

	1.
	
	

	2.
	
	

	3.
	
	


Схема ацэньвання:

Агульныя заўвагі:

1. Памятаеце, што ацэньваецца работа, а не асоба; 
2. Правярайце толькі тое, што запісана ў НаШтоБуЗУ і схеме ацэньвання;

3. Правільныя адказы адзначайце знакам "+", а няправільныя "-";

4. Выкарыстоўвайце ўзоры адказаў;

5. Калі вы сумняваецеся, папрасіце свайго настаўніка дапамагчы.

Ацэнка работы:

1. Калі ласка, праверце, ці ваш аднакласнік/аднакласніца:

а) выбраў тры характарыстыкі, якія адрозніваюць горныя ледавікі ад мацерыковых?

б) апісаў тры выбраныя рысы ў горным і мацерыковым ледавіках;

в) паказаў, у чым розніца паміж трыма абранымі рысамі ледавікоў?

2. Напішыце каментар да работы аднакласніка, які будзе ўтрымліваць:

[+ +] вызначэнне станоўчых бакоў работы;

[-] вызначэнне няпоўных і няправільных адказаў;

[Δ] парады, як палепшыць тое, што зроблена не вельмі добра;

[↗] інструкцыі для далейшага навучання.

Пытанні да справаздачы:

·  Прывядзіце прыклад распрацоўкі схемы ацэньвання канкрэтнай работы (спосаб вызначэння схемы, від работы, НаШтоБуЗУ і схема ацэньвання).

·  Як Вы раней тлумачылі вучням заданні да праверачнай работы? Якія змены Вы збіраецеся зрабіць пад уплывам гэтага модуля?

4. Уменне працаваць са зваротнай сувяззю

Мы таксама павінны навучыць нашых дзяцей пісаць каментары і даваць зваротную сувязь.

Як мы ведаем з папярэдняга модуля, напісаць добрую ЗС цяжка нават для настаўніка.

“Пасля таго, як я запісала на дошцы змест задання, вучні перапісалі яго сабе ў сшыткі. Я задала пытанне: што трэба прыняць пад увагу, каб заданне было выканана правільна? Прапанавала вучням разам вызначыць схему ацэньвання. На другой дошцы я запісала найбольш істотныя прапановы вучняў, выпраўляючы і ўдакладняючы іх фармулёўкі. На абедзвюх дошках мы ўбачылі поўную інфармацыю: з аднаго боку заданне, з другога – схема ацэньвання. Гэта дапамагло вучням правільна выканаць заданне”, - настаўніца хіміі.

Безумоўна, дзеці вучацца пісаць каментары ад нас, але пры гэтым ім вельмі дапамагае раней вызначаная схема ацэньвання. Мы таксама можам даваць вучням добрыя прыклады каментароў, напісаных іх аднакласнікамі, каб яны маглі выкарыстаць іх як узор.

Добрым спосабам з'яўляецца выкарыстанне работы (на гэтую ж тэму) пэўнага вучня, напісаную ў папярэднім годзе. З яе толькі трэба выдаліць асабістыя дадзеныя яе аўтара, а потым разам з вучнямі ацаніць яе ў адпаведнасці з вызначанымі раней крытэрыямі. Каб палегчыць гэта заданне, можна падзяліць работу на фрагменты і папрасіць вучняў у групах ацаніць паасобныя часткі работы.

Важна, каб вучні абгрунтавалі ацэнку, дадзеную імі кожнай частцы работы.

Пасля ацэньвання паасобных частак работы групы могуць абмяняцца работамі і праверыць правільнасць каментароў. Каментары, якія выклікаюць сумневы, павінны быць абмеркаваны, а добрыя каментары варта зачытаць, каб вучні пазней маглі арыентавацца на іх.

Прывядзём прыклад увядзення ўзаемнай ацэнкі ў пачатковай школе:

Від работы, якая ацэньваецца: мастацкая работа “Ілюстраванне выбранага эпізода "Папялушкі".

Тэхніка: калаж

Праца ў групах

“Спосаб вызначэння схемы ацэньвання: мы разам вызначаем НаШтоБуЗУ, а пазней пералічваем элементы, якія павінны быць прынятыя пад увагу пры ацэнцы.

Калі ўсе групы выканалі заданне, мы спалучылі падрыхтаваныя імі работы паміж сабой, і такім чынам у нас атрымаўся своеасаблівы цягнік. Калі ж мы далучылі да вагонаў лакаматыў, цягнік накіраваўся на станцыю прызначэння – класную выставу. Я вызначыла на трасе 4 станцыі (столькі ж, колькі было заданняў у НаШтоБуЗУ). Калі наш цягнік спыняўся на іх, мы разам ацэньвалі, як кожная група выканала заданне. І калі мы бачылі, што заданне зроблена правільна, тады да вагона даклейвалі яшчэ адно кола. Калі цягнік прыехаў на канечную станцыю, “працы з чатырма коламі” сталі часткай экспазіцыі нашай класнай выставы. Потым мы разам вызначылі, што павінна быць палепшана ў работах, прадстаўленых на выставе, і паразважалі, як можна зрабіць іх лепшымі.

Гэта былі першыя ўрокі, на якіх я выкарыстоўвала ўзаемную ацэнку і мы разам ацэньвалі работы.

Наступным этапам была сумесная ацэнка работ, выкананых у групах (адна група ацэньвала работу іншай). Такім чынам я хацела выключыць эмацыйны фактар, які ў працы малодшых вучняў адыгрывае вялікую ролю. Безумоўна, мы спачатку вызначылі схему ацэньвання.

Апошнім этапам нашай працы было ацэньванне вучнямі работы суседа па парце. Мы вызначылі НаШтоБуЗУ і схему ацэньвання. Вучні атрымалі на картках табліцы з НаШтоБуЗУ і пазначалі колерамі яго сказы, калі правільна выконвалі заданні”, - настаўніца пачатковых класаў.

Варта распачаць працу з ўзаемнай ацэнкі невялікіх вучнёўскіх работ. Гэта можа быць самастойная работа або невялікае дамашняе заданне. Вучні не павінны пачынаць працу з узаемнай ацэнкай з праверкі вялікай работы.

Узаемную ацэнку можна пастаянна паляпшаць, таму што яна не можа быць ідэальнай у самым пачатку яе выкарыстання. Таксама можна ўводзіць яе паступова, напрыклад, спачатку каментар можа адносіцца толькі да таго, што аднакласнік або сусед па парце зрабіў добра, а што ён павінен зрабіць інакш. Толькі пасля гэтага можна дадаваць больш грунтоўныя каментары, прапановы па паляпшэнні работы, па тым, як эфектыўна працаваць у далейшым.

Яшчэ адной перавагай узаемнай ацэнкі з’яўляецца магчымасць неадкладнага выпраўлення вучнямі сваіх работ. Дыялог у рамках зваротнай сувязі (пра якую мы пісалі ў чацвёртым модулі ) можа адбывацца бесперапынна на працягу аднаго ўрока.

“Вельмі карысна выдзяляць пэўны час на ўроку для выпраўлення нейкіх частак работ, дзякуючы чаму зваротная сувязь перадаецца вучням у спрыяльных сацыяльных умовах, а выпраўленне работы адбываецца ў атмасферы даверу і падтрымкі. Такім чынам можна змяніць стаўленне вучняў да ролі класных і дамашніх работ”.

“Унутры чорнай скрыні”, П. Блэк, Д.Уільям
Але найперш трэба растлумачыць вучням, чаму служыць самаацэнка і ўзаемная ацэнка, і атрымаць іх згоду на іх выкарыстанне. Вучні павінны быць перакананы, што гэтыя метады дапамагаюць ім вучыцца. Таксама неабходна азнаёміць бацькоў навучэнцаў з гэтымі метадамі навучання і падставамі для іх выкарыстання.

Настаўніку трэба звяртаць вялікую ўвагу на самаацэнку, выстаўленую вучнямі. Добра напісаная самаацэнка або ўзаемная ацэнка могуць быць выкарыстаны як узор для іншых вучняў. Абедзве гэтыя ацэнкі павінны захоўвацца разам з работай вучня.

Самаацэнка і ўзаемная ацэнка дазваляюць вучням падрыхтавацца да рэфлексіі:

 Што я ўмею?

 Над чым мне яшчэ трэба папрацаваць?

 Што я павінен змяніць у сваім навучанні?

 Да чаго я павінен імкнуцца ў будучыні?

Гэта чатыры элементы зваротнай сувязі. Найбольшую цяжкасць у вучняў тут выклікае неабходнасць самастойнага прыняцця рашэнняў. Гэта вельмі цяжка для маладых людзей, але гэта ж можа быць добрым арыенцірам у іх далейшым развіцці і ў пераадоленні цяжкасцяў.

Вучні часта звязваюць свае няўдачы са знешнімі фактарамі. Яны больш схільныя вінаваціць сябе ў адсутнасці здольнасцей, чым у адсутнасці стараннасці. Самаацэнка дапамагае вучням знайсці сапраўдныя прычыны сваіх поспехаў і няўдач. Гэта павялічвае шанец на супрацьстаянне прычынам няўдач і ўмацоўвае веру ў сябе і свае здольнасці.

“Праца Carol Dweck (1986) і іншыя навуковыя даследаванні паказалі, што вучні прыпісваюць свае поспехі і няўдачы розным прычынам. Калі спытаць у іх “Калі ў цябе штосьці атрымліваецца (або не атрымліваецца), то чаму гэта адбываецца?”, іх адказы пакажуць дзве характэрныя рысы. Першая заключаецца ў тым, ці прыпісваць вучні свае поспехі і няўдачы ўнутраным або знешнім фактарам. Напрыклад, адказ “Я атрымаў высокую ацэнку, таму што я шмат папрацаваў над гэтым заданнем” паказвае на ўнутраны фактар, а вось словы “Я трымаў высокую ацэнку, таму што настаўнік мяне любіць" паказваюць на знешні фактар. Другая характэрная асаблівасць тычыцца стабільнасці прычыны. "Я атрымаў добрыя адзнакі, таму што я здольны" – гэты адказ абазначае стабільную прычыну, таму што вучні ў большасці разумеюць прычыны паспяховасці ў наяўнасці здольнасцей да вучобы. І калі здольны вучань атрымлівае добрую адзнаку, то на наступных уроках добрыя адзнакі яму фактычна гарантаваны, паколькі ён надалей будзе заставацца здольным вучнем. А вось адказ "Я атрымаў добрую ацэнку, таму што я працаваў над гэтай задачай" паказвае на нестабільную прычыну, таму што няма ніякай гарантыі поспеху ў будучыні, паколькі яго можа забяспечыць толькі старанная праца дзіцяці.

Для эфектыўнага навучання вельмі важна, каб вучні прыпісвалі свае поспехі і няўдачы няўстойлівым унутраным прычынам.”
“Як ацэньваць, каб вучыць?”  П. Блэк і інш.

Пытанні да справаздачы:

 Апішыце, як Вы азнаёмілі вучняў з выкарыстаннем схемы ацэньвання і правіламі напісання зваротнай сувязі?

 Апішыце, у якіх абставінах і з якой эфектыўнасцю Вы выкарысталі на ўроках самаацэнку і ўзаемную ацэнку.

 Прывядзіце выказванні хаця б трох вучняў аб карысці самаацэнкі і ўзаемнай ацэнкі.

5. Узаемная ацэнка і ўзаемнае навучанне

Даследаванні паказваюць, што чалавек вучыцца лепш тады, калі што-небудзь тлумачыць іншым. Узаемная ацэнка дае такую магчымасць. Пры ацэньванні работ аднакласнікаў вучань мае магчымасць звярнуць увагу на тыя аспекты ў сваёй працы, якія засталіся па-за ўвагай, і такім чынам вучыцца. Вучні не толькі даюць адзін аднаму зваротную сувязь, але і разам абмяркоўваюць гэтую тэму, даюць карысныя парады. Дзеці любяць, каб іх работы правяраў аднакласнік ці аднакласніца. Яны перастаюць баяцца, маюць час на абмеркаванне ацэнкі і ў выніку могуць выправіць сваю работу перад тым, як здаць яе на праверку настаўніку.

“Я зразумела, што павінна даць больш свабоды вучням, што я не павінна ўсё дакладна тлумачыць дзецям, таму што часам вучань з-за парты можа сам зразумець або растлумачыць некаторыя пытанні”,  - настаўніца матэматыкі.

Ніжэй прыводзім апісанне ўзаемнага навучання з дапамогай "галаваломкі":

“Вывучэнне казкі "Залаты птах". Твор дзеліцца на фрагменты. У пяці групах кожны вучань атрымаў прапанову стаць «экспертам» у веданні выбранага фрагменту казкі. "Эксперты" атрымалі часткі казкі для азнаямлення і пошуку неабходнай інфармацыі. Затым «эксперты» з усіх каманд сустрэліся, аб’ядналі ўласныя матэрыялы і вызначылі метад перадачы атрыманай інфармацыі сваёй камандзе. Потым яны вярнуліся ў свае групы з пяці вучняў (дзе кожны быў экспертам у пэўным фрамгменце казкі) і па чарзе расказалі, чаму яны навучыліся з дадзенага ім урыўка.  У канцы ўсе члены каманды выканалі тэст, які праверыў іх веданне і разуменне ўсёй казкі”, - настаўніца  пачатковых класаў.

Настаўнікі задаюць пытанне: "Як дзеці могуць вучыцца адзін у аднаго, калі яны мала ведаюць па дадзенай тэме?"

Каб дзеці маглі вучыцца адзін у аднаго, яны павінны спачатку стаць спецыялістамі ў гэтай тэме. Многія настаўнікі выкарыстоўваюць рэфераты, якія вучні пішуць дома і прадстаўляюць у школе. Гэта адзін са спосабаў ўзаемнага навучання, але гэта спосаб, калі толькі адзін вучань выступае ў ролі настаўніка. Пажадана, каб у ролі настаўніка сябе паспрабавалі ўсе навучэнцы. Такім чынам мы паказваем вучням, што кожны з іх можа чамусьці навучыцца і потым перадаць іншым свае веды. Гэта павышае самацэнку вучняў (не варта недаацэньваць.
“Мы маем на ўвазе, што ў класе неабходна ўсталяваць культуру апытання і глыбокага абдумвання, дзе вучні вучацца праз агульную дыскусію з настаўнікамі і аднакласнікамі.”

“Унутры чорнай скрыні” П. Блэк, Д. Уільям

Пытанне да справаздачы:

 апішыце хаця б адну канкрэтную сітуацыю, калі Вы выкарысталі прапанову ўзаемнага навучання вучняў?

6. Аб’ектыўнасць узаемнай ацэнкі і самаацэнкі

Настаўнік часам баіцца выкарыстоўваць узаемную ацэнку і самаацэнку на сваіх уроках, паколькі ён не верыць, што такая адзнака можа быць сапраўды эфектыўнай. Аднак даследаванні паказваюць, што вучні праз пэўны час пасля працы з самаацэнкай перастаюць падманваць настаўніка, таму што не бачаць прычын для гэтага. Калі Вы пераканаеце дзяцей, што такая ацэнка выкарыстоўваецца толькі для таго, каб дапамагчы ім  вучыцца, і не выкарыстоўваецца для выстаўлення адзнакі, то вучні заўважаць, што фальсіфікацыя самаацэнкі і ўзаемнай ацэнкі не мае сэнсу.

“Нешта ў гэтым ёсць, што вучні ацэньваюць адзін аднаго, як правіла, больш строга. Я думаю, што ўплыў на гэта можа аказаць той факт, што калі яны робяць гэта ўпершыню, то хочуць найперш прадэманстраваць сваю ўладу. Магчыма, некаторыя з вучняў марылі пабыць у ролі настаўніка не адзін год – і таму трэба пераканаць іх у тым, што гаворка ідзе толькі пра аб'ектыўную ацэнку навыкаў, а не пра тое, каб паказаць іншым сваю значнасць. Праўда, спачатку я даў бы ім магчымасць "пашумець" – няхай яны шукаюць памылкі нават там, дзе іх няма. Але гэта хутка пройдзе. Можа, у якасці эксперыменту даць падобную працу толькі двум вучням, якія будуць правяраць работы адзін аднаго? Тады і той, хто правярае, будзе ведаць, што яго “ацэнка” будзе "праверана" таварышам, і добра падумае перад тым, як выпраўляць памылку.

Што тычыцца самаацэнкі - вучні маюць цяжкасці з гэтым, гэта праўда. Мы ведаем, што адны дзеці скажуць, што не ведаюць, як ацаніць сябе, другія будуць заніжаць яе, а трэція скажуць, што ўсё зроблена ідэальна і папросяць выставіць добрую адзнаку. Але ж пераканаўчыя аргументы настаўніка, якія будуць абапірацца на НаШтоБуЗУ, могуць многае змяніць. (Ты ўпэўнены, што ўсё дакладна вызначыў у сваім каментары? Звярні ўвагу на пытанне, падумай, што ты павінен быў напісаць, а што напісаў). Гэты метад сапраўды дзейнічае. Самы ўпарты вучань змяняе сваю пазіцыю, калі Вы будзеце размаўляць з ім без лішніх эмоцый, абапіраючыся толькі на лагічныя аргументы”,  - настаўнік англійскай мовы.

7. Дапамога настаўніку

Выкарыстанне самаацэнкі і ўзаемнай ацэнкі зэканоміць час, які мы звычайна трацім на праверку вучнёўскіх работ. Калі вучні правяраюць работы адзін аднаго ў адпаведнасці з вызначанай схемай ацэньвання, мы можам працаваць толькі з каментарамі, якія выклікаюць у дзяцей сумневы, а таксама з тыповымі памылкамі.

Такім чынам, вучні неадкладна атрымліваюць зваротную сувязь, што вельмі важна. Праца са зваротнай сувяззю, якую вучань атрымлівае праз некалькі дзён, часта прыносіць яму мала карысці, паколькі дзіця забывае, над чым яно працавала, і не можа належным чынам выкарыстаць заўвагі настаўніка.

Настаўніца англійскай мовы і яе вучні вельмі задаволены выкарыстаннем узаемнай ацэнкі, таму што:

- вучні больш канцэнтруюцца на працы на ўроку;

- заняткі становяцца больш цікавымі;

- вучні паглыбляюць свае веды ўжо праз само вызначэнне схемы ацэньвання;

- работы вучняў неадкладна правяраюцца і выпраўляюцца (пры гэтым вельмі старанна);

- вучні пераканаліся, што не толькі настаўнік, але і іх аднакласнік можа быць аб’ектыўным рэцэнзентам.

Вось некалькі выказванняў яе вучняў:

"Спачатку я сканцэнтраваўся на выкананні задання, а потым павінен быў засяродзіцца на яго праверцы, што было досыць цяжка, але дзякуючы гэтаму я лепш засвоіў матэрыял".

 "Мне падабаецца кагосьці ацэньваць – нават можна парадавацца, што хтосьці добра выканаў усе заданні".

"Трэба быць сканцэнтраваным на ацэньванні працы аднакласніка, каб справядліва яе ацаніць і не пакрыўдзіць таварыша".

Самаацэнка таксама мае шмат прыхільнікаў. Настаўніца біялогіі так прадстаўляе перавагі яе выкарыстання:

- вучні паступова разумеюць, што самаацэнка памагае ім вучыцца, бачаць, што яны ўжо ведаюць, а чаму яшчэ толькі павінны навучыцца, як яны могуць выправіць свае памылкі;

- яны становяцца больш самастойнымі і самакрытычнымі;

- яны ахвотней выпраўляюць свае работы;

- яны не параўноўваюць іх з іншымі работамі;

- у дзяцей павышаецца самаацэнка, таму што іх ніхто не крытыкуе за тое, што яны штосьці зрабілі няправільна;

- урокі становяцца больш цікавымі для вучняў;

- для мяне гэта эканоміць час.

Гэта назіранне таксама пацвярджаюць выказванні маіх вучняў:

"Я адразу ўбачыла, што напісала няправільна. Мне прыйшлося звярнуцца да падручніка і знайсці сказы, у якіх я дапусціла памылкі. Потым я запісала гэтыя фразы аранжавым колерам, які мне вельмі падабаецца. Ён атаясамліваецца ў мяне з добрым адказам і таму мне лёгка гэта запомніць".

"Самога сябе не падманеш. Ты бачыш свае памылкі. Можа ты зрабіў іх таму, што быў няўважлівым на ўроку?"

"Калі ацэньвае настаўнік, я хутка забываю пра свае памылкі. А тут я павінна была сама папрацаваць, каб выправіць іх”.

"Я не адчуваю такі стрэс, як раней, калі нешта зраблю не так".

"Мне здаецца, што гэта доказ даверу. Цяпер мы робім працу, якая раней прызначалася толькі для настаўнікаў. І гэта праца не з лёгкіх. "

8. Метады самаацэнкі

Ніжэй мы прадставім некалькі тэхнік самаацэнкі. Магчыма, у Вас ёсць уласныя метады самаацэнкі, якія дапамагаюць Вам у практыцы. Мы спадзяемся, што на працягу гэтага модуля Вы падзеліцеся з іншымі ўдзельнікамі курса сваімі прапановамі або мадыфікацыямі прыведзеных ніжэй метадаў.

Святлафор
Вучні пасля выканання задання павінны пазначыць сваю работу зялёным, жоўтым або чырвоным колерам у залежнасці ад таго, як ацэньваюць уласную працу (выканана добра, часткова або слаба). Дзякуючы гэтаму дзеці не толькі ацэньваюць сваю работу, але і аналізуюць яе. Абазначэнне работ колерамі – адзін з самых простых спосабаў самаацэнкі. Затым Вы можаце папрасіць вучняў, каб яны ў групах вызначылі, чаму кожны з іх выкарыстаў той ці іншы колер. У такім выпадку самаацэнка будзе спалучацца з ўзаемнай ацэнкай. Падобнае спалучэнне дапаможа паступова развіваць неабходныя ўменні і аб’ектыўнасць, неабходную для самаацэнкі.

У іншым варыянце «святлафору» Вы можаце папрасіць вучняў, каб яны паднялі каляровыя карткі з ацэнкай так, каб настаўнік мог іх убачыць.  Далейшым крокам можа быць аб'яднанне вучняў у пары: "зялёны" з "жоўтым" (першы павінен дапамагчы другому парадамі, дзякуючы гэтаму дзеці вучацца адзін у аднаго). Усіх "чырвоных" настаўнік можа сабраць разам і растлумачыць ім пройдзены матэрыял яшчэ раз. Падобны падзел вучняў вельмі карысны, паколькі любы «жоўты» мае ўласнага «настаўніка», а сам настаўнік мае толькі некалькі "чырвоных" вучняў, якія маюць больш сур'ёзныя праблемы.

Метад «святлафор» можа быць асабліва карысным пры паўтарэнні або падрыхтоўцы да праверачнай работы. Першым крокам падрыхтоўкі да праверачнай работы павінна быць дакладнае вызначэнне НАШтоБуЗУ. Яго можна запісаць на дошцы ў форме сказаў. Затым вучні адзначаюць кожны сказ адпаведным колерам: зялёны - усё зразумела, жоўты – у мяне ёсць сумненні, чырвоны – я не зразумеў матэрыялу. У дадзеным выпадку дзеці павінны вызначыць, як добра яны падрыхтаваліся да праверачнай работы. Па сукупнасці ўсіх колераў настаўнік можа ўбачыць, якія пытанні з пройдзенага матэрыялу трэба паўтарыць або яшчэ раз растлумачыць.

“Метад "святлафор" я выкарыстала пры падрыхтоўцы да праверачнай работы “Рашэнне сістэмы няроўнасцяў”. Спачатку мы дэталёва вызначылі НаШтоБуЗУ, якое я запісала на дошцы ў выглядзе сказаў.

1. Знаходжанне рашэння для кожнай нароўнасці;

2. Нанясенне іх на лічбавую вось;

3. Вызначэнне лікавых дыяпазонаў, якія адпавядаюць сістэме няроўнасцяў;
4. Праверка рашэння шляхам падстаноўкі значэня з вызначанага дыяпазона.

Затым вучні адзначылі кожны сказ пэўным колерам: зялёны - усё зразумела, жоўты – у мяне ёсць сумненні, чырвоны – я не зразумеў матэрыялу. Так дзеці вызначылі, наколькі добра яны падрыхтаваліся да праверачнай работы. Прадстаўленыя імі колеры падказалі мне, што перад правядзеннем праверачнай работы трэба яшчэ раз грунтоўна  паўтарыць  вызначэнне лікавых дыяпазонаў, якія адпавядаюць сістэме няроўнасцяў,” – настаўніца матэматыкі.
“Я выкарыстоўваю мадыфікаваную тэхніку “святлафор”: вучні каля вызначаных пунктаў НаШтоБуЗУ (яны запісаны ў сшытках) малююць кропкі адпаведнага колеру (іх значэнне аналагічнае колерам картак) і такім чынам даюць неабходную інфармацыю не толькі мне, але і сваім бацькам”, - настаўніца пачатковых класаў.

Тэхніка падсумоўваючых сказаў
Настаўнік просіць навучэнцаў закончыць адзін з наступных сказаў:

Сёння на ўроку я даведаўся, што...

Я хацеў бы запомніць...

Для мяне было цяжкім...

Мяне здзівіла...і г.д.

Вы можаце папрасіць вучняў запісаць гэтыя сказы ў сшытак (на картках) або закончыць іх вусна ў класе.

Калі настаўнік выкарыстоўвае партфоліа, то падобныя сказы ён можа захоўваць у асабістых папках вучняў.

“Мне падабаецца выкарыстоўваць падсумоўваючыя сказы. З першага модуля я збіраю цікавыя пачаткі падобных сказаў. Прыводжу некалькі прыкладаў:

Цяпер я больш цаню...

Цяпер я абяцаю сабе, што...

Я пачаў разбірацца ў...

Я задаў сабе новыя пытанні пра...

Я праверыў свае погляды наконт...

Я ганаруся тым спосабам, які...” – настаўніца геаграфіі.

Тэхніка “так-не”
Пасля азнаямлення вучняў з тэмай урока і матэрыялам па ёй настаўнік просіць падняць рукі тых вучняў, якія цалкам зразумелі матэрыял і не маюць ніякіх пытанняў. Гэты метад дазваляе настаўніку вельмі хутка вызначыць, ці трэба яму яшчэ затрымлівацца на дадзенай тэме або пераходзіць да наступнай.

“Тэхніку «так - не» я выкарыстаў пры гульні ў валейбол. Вучні, якія адказалі адказалі "так", падказвалі аднакласнікам, як правільна трымаць рукі, адбіваючы мяч”, - настаўнік фізічнай культуры.

Тэхніка трох пытанняў
Перад вывучэннем новай тэмы вучні павінны адказаць на два пытанні:

1. Што я ўжо ведаю па дадзенай тэме?

2. Што я хачу даведацца?

У канцы ўрока вучні адказаць на пытанне:

3. Чаму я навучыўся?

Тэхніка ацэньвання цяжкасцей
Пасля урока навучэнцы адказваюць на пытанні:

1. Чаму я сёння навучыўся?

2. Што было для мяне лёгкім?

3. Што было для мяне цяжкім?

4. Чаму я хацеў бы яшчэ навучыцца?

“Пасля кожнага ўрока вучні коратка адказвалі на гэтыя пытанні і аддавалі мне свае адказы. Пасля заканчэння тэмы і праверачнай работы мы параўналі, што дзеці лічылі лёгкім і цяжкім для сябе, і як яны справіліся з гэтымі заданнямі на кантрольнай рабоце. Для некаторых гэта быў цікавы досвед (пытанні, якія здаваліся вучням лёгкімі, насамрэч такімі не аказаліся). Пасля гэтага дзеці зрабілі такі вывад: не трэба прапускаць практыкаванняў, якія здаюцца лёгкімі для выканання”, - настаўніца англійскай  мовы.

Тэхніка малых крокаў
Настаўнік падзяляе мэты ўрока на больш дробныя этапы. Пры вывучэнні тэмы ён паступова паказвае этапы, якія вучні ўжо прайшлі, і правярае (падыманнем рук вучнямі), ці ўсе дзеці згодныя з тым, што прамежкавая мэта ўжо дасягнутая. Калі вучні лічаць, што мэта не была дасягнута, можна выкарыстаць працу ў групах для замацавання пройдзенага матэрыялу.

“У школе я выкарыстоўвала розныя метады, прапанаваныя ў дыдактычным матэрыяле, аднак найбольш мне спадабалася тэхніка малых крокаў. Яна аказалася вельмі эфектыўнай пры тлумачэнні ўсіх заданняў і пытанняў, прадугледжаных тэмай урока. Вучні ведалі паасобныя этапы працы, што станоўча ўплывала не толькі на іх актыўнасць на працягу ўрока, але таксама дысцыплінавала іх. Калі ж тры вучні сказалі, што яны не дасягнулі прамежкавай мэты, я выкарыстала ўзаемнае навучанне”, - настаўніца беларускай мовы.

Кошык і сметніца
Настаўнік малюе на дошцы кошык і сметніцу. Вучні атрымліваюць карткі, на адной з якіх запісваюць тое, што яны хацелі б запомніць на ўроку, а на другой тое, што яны лічаць непатрэбным. Выходзячы з класа, яны прымацоўваюць лісткі да кошыка або да сметніцы. З дапамогай гэтай тэхнікі настаўнік можа ўбачыць, што вучні запомнілі з пройдзенага матэрыялу і ці добра ён растлумачыў ім тэму ўрока.

“Вучням вельмі падабаецца метад кошыка і сметніцы. Гэта дазваляе мне ўбачыць, ці добра я растлумачыла дадзены матэрыял, што вучні даведаліся на маім уроку і ці лічаць яны гэтыя веды карыснымі і цікавымі або непатрэбнымі і не вельмі цікавымі”, - настаўніца геаграфіі.

Ацэнка атмасферы навучання ў класе
Пасля кожнага ўрока вучні запаўняюць анкету і аддаюць яе настаўніку.

Анкета можа выглядаць наступным чынам:

Урок:

Дата:

Імя і прозвішча:

1. Як ты ацэньваеш свае паводзіны на сённяшнім уроку? У якой ступені яны  спрыялі твайму навучанню?

1 2 3 4 5 (абвядзі адпаведны бал)

2. Што можна было б змяніць на ўроку, каб ён прынёс табе больш карысці?

3. Што табе спадабалася на сённяшнім уроку? Што спрыяла атмасферы навучання на ўроку?

Вынікі падобнай анкеты могуць быць выкарыстаны як для паляпшэння зместу ўрока, так і для індывідуальнага падыхода да вучня. У той жа час запаўненне анкеты стымулюе вучняў да рэфлексіі на тэму ўласнага навучання.

Прывядзём некалькі мудрых выказванняў на гэту тэму [image: image2.png]


:

"Вы і Ваша асоба  - наймагутнейшы інструмент матывацыі”.

“Пасрэдны настаўнік  - гаворыць, добры настаўнік – тлумачыць, выдатны настаўнік – дэманструе, вялікі настаўнік  - натхняе”.

“Выкладанне - гэта не прафесія. Гэта захапленне. То, што ты зробіш для дзяцей, яны потым зробяць для грамадства”.

“Мэта навучання дзіцяці – магчымасць знаходзіць рашэнне самастойна, без настаўніка”.

“Давайце дадзім маладым людзям магчымасць паверыць, што яны могуць змяніць сваё жыццё, калі толькі захочуць”.

“Адукацыя – гэта не падрыхтоўка да жыцця, гэта само жыццё. Сакрэтам навучання з’яўляецца павага да вучня. Навучаць - гэта вучыцца яшчэ раз".

Самаправерка
Перад тэстам або праверачнай работай настаўнік рыхтуе карткі з пытаннямі і некалькімі магчымымі адказамі на кожнае пытанне. Некаторыя адказы могуць быць няправільнымі, некаторыя правільнымі, але няпоўнымі, і толькі адзін адказ будзе цалкам правільным. З іншага боку карткі настаўнік адзначае нумар правільнага адказу.

Вучні пасля атрымання картак павінны адказаць на пытанні (індывідуальна або ў парах), а затым правяраюць свае адказы, гледзячы на другі бок карткі.

“На ўроках паўтарэння я часта выкарыстоўваю праверачны тэст, дзякуючы якому вучні ведаюць, што яны зразумелі добра, а чаму яшчэ толькі павінны навучыцца. Я выкарыстала тэхніку ацэньвання цяжкасцей, паколькі яна з’яўлялася для мяне зваротнай сувяззю, якая паказвала, што я павінна яшчэ растлумачыць дзецям”, - настаўніца матэматыкі.

Доказ таго, што я вучуся
Настаўнік у пачатку ўрока задае вучням пытанне або заданне. Вучні спрабуюць адказаць на яго або знайсці правільнае рашэнне, але яшчэ не маюць адпаведных ведаў і навыкаў. Настаўнік аб'яўляе, што пасля ўрока рашэнне гэтага задання будзе зразумелым для вучняў. У канцы ўрока настаўнік вяртаецца да задання (пытання), і ўсе вучні адказваюць на яго. Набыты на ўроку вопыт паказвае вучням, што яны дасягнулі вызначанай мэты і паглыбілі свае веды.

“Раман “Каласы пад сярпом тваім” Уладзіміра Караткевіча з’яўляецца гістарычным, але наколькі аб’ектыўным?

На працягу ўрока навучэнцы даведаліся значэнне слоў: суб'ектыўны, аб'ектыўны, перадузяты. Апісвалі рысы паўстанцаў Каліноўскага і прадстаўнікоў расійскай улады. Характарызавалі іх тыповасць. Вызначалі, чаму побач з гістарычнымі персанажамі дзейнічаюць прыдуманыя аўтарам героі. У канцы ўрока яны змаглі адказаць на пытанне, акрэсленае ў тэме заняткаў”, - настаўніца беларускай мовы.

Іншым варыянтам гэтай тэхнікі можа быць задаванне дамашняй работы ў пачатку ўрока і тлумачэнне вучням, што пасля званка кожны з іх зможа самастойна выканаць дамашняе заданне. Важна, каб вучань сам ацаніў, чаму ён навучыўся, і зразумеў, што цяпер можа самастойна выканаць пэўнае заданне. Вельмі добра, калі пачатковае пытанне ці заданне сфармуляваны такім чынам, каб вучні зацікавіліся яго рашэннем.

“У пачатку ўрока я запісала на дошцы дамашняе заданне: "Лёс паўстанцаў Каліноўскага быў прадвызначаны". Вучні павінны былі абгрунтаваць гэта сцверджанне, звяртаючыся да матэрыялаў урока. На працягу заняткаў мы аналізавалі прычыны паўстання, стаўленне да яго розных колаў грамадства, узаемаадносіны паміж кіраўнікамі паўстання.

Разам мы разважалі пра тое, чаму паўстанне не магло закончыцца перамогай. У канцы ўрока я вярнулася да зместу дамашняга задання. Вучні сказалі, што могуць абгрунтаваць гэта сцверджанне”, - настаўніца гісторыі.

Пытанне да справаздачы:

 Коратка апішыце вынік выкарыстання Вамі на ўроку тэхнікі “святлафор” і іншай тэхнікі самаацэнкі.

Дадатковым плюсам гэтага модуля будзе выкарыстанне ўзаемнай ацэнкі на практыцы. Кожны з Вас атрымае прозвішча чалавека, якому трэба напісаць зваротную сувязь да справаздачы па чацвёртым модулі. Пасля атрымання прозвішча Вам трэба будзе пачакаць, пакуль дадзеная асоба размесціць справаздачу на платформе сайта, а потым напісаць да яе каментар.

Мы не можам разам вызначыць схему ацэньвання, а таму высылаем Вам прыкладную схему, якую Вы можаце выкарыстаць або стварыць уласную схему і далучыць яе да каментара да справаздачы.

Схема ацэньвання:

1. Ці былі адказы на пытанні справаздачы поўнымі?

2. Ці схема ацэньвання (апісаная ў справаздачы) была створана разам з вучнямі? Ці ўтрымлівае схема канкрэтныя пытанні і моманты, якія трэба ацаніць, або яна з’яўляецца занадта агульнай?

3. Ці быў апісаны спосаб тлумачэння вучням пытанняў да праверачнай работы?

4. Ці быў апісаны спосаб і вынікі выкарыстання ўзаемнай ацэнкі і самаацэнкі для канкрэтай работы? Ці было прыведзена меркаванне вучняў на тэму ўзаемнай ацэнкі і самацэнкі?

5. Ці быў апісаны спосаб выкарыстання ўзаемнага навучання?

6. Ці быў апісаны працэс навучання дзяцей напісанню зваротнай сувязі?

7. Ці было прыведзена апісанне выкарыстання тэхнікі самаацэнкі?

8. Што мне спадабалася ў справаздачы?

9. Што можна было б зрабіць па-іншаму? Як?

10. Ці была справаздача напісана і даслана своечасова?

Падрыхтавана паводле матэрыялу Дануты Стэрны
Інтэрнэт-курс  “Актыўная ацэнка” www.dn.aacenka.by

